
Numri i lëndës: 2021:091359 

Datë: 12.01.2024 

Numri i dokumentit:     05184699 

 

 

PPP.nr.989/21 

 

GJYKATA THEMELORE GJAKOVË-Dega në Malishevë, Departamenti i Përgjithshëm-

Divizioni Civil, gjyqtari Petrit Curri, në çështjen përmbarimore të kreditorit A. K. nga fshati 

L./Malishevë të cilin me autorizim e përfaqëson av. Bekim Kryeziu, kundër debitorit M.(J.) K. 

nga fshati D.k/Malishevë, lidhur me çështjen përmbarimore për kthimin/lirimin e ngastrës, duke 

vendosur lidhur me prapësimin e ushtruar nga debitori kundër urdhrit përmbarimor P.nr.27/2021 

të datës 19.04.2021 të përmbaruesit privat Ymer Kastrati për territorin e Gjykatës Themelore në 

Gjakovë, jashtë seancës, me datë 11.01.2024 mori këtë:  

 

 

A K T V E N D I M 

 

I. REFUZOHET si i pabazuar prapësimi i debitorit M. J. K., i ushtruar ndaj urdhrit 

P.nr.27/2021 të datës 19.04.2021, i lejuar nga përmbaruesi privat Ymer Kastrati për territorin e 

Gjykatës Themelore në Gjakovë  

 

II. MBETET NË FUQI urdhri përmbarimor P.nr.27/2021 i datës 19.04.2021 i lejuar nga 

përmbaruesi privat Ymer Kastrati i emëruar për territorin e Gjykatës Themelore në Gjakovë 

 

III. REFUZOHET si e pabazuar kërkesa për kompensimin e shpenzimeve lidhur me përgjigjen 

në prapësim në shumën prej 156.00 euro 

 

IV. Ankesa kundër këtij aktvendimi nuk e ndalon procedurën përmbarimore 

 

 

 

 

A r s y e t i m  

Kreditori A. K. nga fshati Ll./Malishevë, nëpërmjet përfaqësuesit të autorizuar të tij av. Bekim 

Kryeziu nga Malisheva, me datën 19.04.2021 ka parashtruar propozim për përmbarim kundër 

debitorit M. K. nga fshati D./Malishevë sipas dokumentit përmbarimor-Aktgjykimit të Gjykatës 

Themelore në Gjakovë/Dega në Malishevë, Departamenti i Përgjithshëm-Divizioni penal, me 

numër P.nr.436/18 i datës 23.01.2020, i formës së prerë nga data 01.02.2021 dhe i 

ekzekutueshëm nga data 16.02.2021, për kthimin/lirimin e ngastrës kadastrale me nr. P.-... në 

sipërfaqe të përgjithshme prej 7984 m2 Zona Kadastrale L., me kulturë mal, në vendin e quajtur 

“Zabeli Plak”. 

Përmbaruesi privat Ymer Kastrati i emëruar për territorin e Gjykatës Themelore në Gjakovë, me 

urdhrin përmbarues P.nr.27/2021 të datës 19.04.2021, ka lejuar përmbarimin sipas propozimit të 

kreditorit në këtë çështje përmbarimore. 

 

Ndaj urdhrit të lartcekur në afatin ligjor ka paraqitur prapësim debitori, për shkak të shkeljes së 

ligjit material dhe për shkak të vërtetimit të gabuar dhe jo të plotë të gjendjes faktike duke cekur 

se në aktgjykimin penal nuk është definuar se sa sipërfaqe është në posedim të debitorit dhe se 

debitori nuk e ka në posedim sipërfaqen e cekur si në aktgjykim, por sipas debitorit, ai i ka në 

disponim dhe shfrytëzim vetëm sipërfaqen prej 9 ari dhe jo 79 ari.  

Gjykatës i ka propozuar që ta aprovoj prapësimin e debitorit si të bazuar dhe ta prishë urdhrin e 

përmbaruesit privat Ymer Kastrati, me numër P.nr.27/2021 të datës 19.04.2021. 

 

I autorizuari i kreditorit A. K., av. Bekim Kryeziu, ka paraqitur përgjigje në prapësimin e 

debitorit M.K., duke e kundërshtuar në tërësi si të pabazuar  prapësimin e debitorit dhe duke i 

propozuar gjykatës që prapësimin ta refuzoj, kurse ta vërtetoj urdhrin e përmbaruesit privat 

P.nr.27/2021 të datës 19.04.2021. Ka shtuar se urdhri i përmbaruesit privat është i bazuar në 

dokument të përmbarueshëm siç është aktgjykimi i Gjykatës Themelore në Gjakovë-Dega në 

Malishevë P.nr.436/18 i datës 23.01.2020, i formës së prerë nga data 01.02.2021 dhe i 

ekzekutueshëm nga data 16.02.2021. Po ashtu ka shtuar se nuk qëndrojnë arsyet e debitorit se 

aktgjykimi penal nuk është i definuar se sa sipërfaqe është në posedim të debitorit dhe se kjo 

është shumë e qartë në pjesën e dispozitivit të aktgjykimit.  

I ka kërkuar shpenzimet për përpilim të përgjigjes në prapësim në vlerë prej 156.00 euro, sipas 

tarifës së OAK.  

 

Gjykata duke bërë shikimin e shkresave të lëndës, pas vlerësimit të prapësimit të debitorit dhe 

përgjigjes në prapësim të kreditorit, gjeti se: 

-Prapësimi i debitorit në tërësi është i pa bazuar. 

 

Me nenin 21 të Ligjit për Procedurën Përmbarimore (LPP) është paraparë që: “organi 

përmbarues e cakton, përkatësisht e zbaton përmbarimin vetëm në bazë të dokumentit 

përmbarues (titulus executionis) dhe dokumentit të besueshëm, po qe se me këtë ligj nuk është 

parashikuar diçka tjetër”. 

Në rastin konkret kreditori ka kërkuar lejimin e propozimit për përmbarim, sipas dokumentit 

përmbarimor-Aktgjykimit të Gjykatës Themelore në Gjakovë-Dega në Malishevë, Departamenti 

i Përgjithshëm, Divizioni Penal, me numër P.nr.436/18 i datës 23.01.2020, i formës së prerë nga 

data 01.02.2021 dhe i ekzekutueshëm nga data 16.02.2021, i cili aktgjykim ka titull përmbarues, 

duke u bazuar në nenin 22 paragrafin 1, nën par.1.1. të LPP-së ku parashihet se: (par.1) 

“Dokumentet përmbaruese janë: 1.1. vendimi përmbarues i Gjykatës dhe ujdia (pajtimi) 

gjyqësor përmbarues”, dhe ky vendim është i përmbarueshëm në bazë të nenit 24 par. 1 të LPP-

së, ku theksohet se: “vendimi gjyqësor me të cilin është urdhëruar përmbushja e kredisë për 

ndonjë dhënie apo bërje, është i përmbarueshëm po që se ka marrë formën e prerë, si dhe po qe 

se ka skaduar afati për përmbushjen vullnetare“, pasi që i njëjti ka marrë formën e prerë me datë 

01.02.2021, si dhe ka skaduar afati për përmbushje vullnetare dhe i njëjti është bërë i 

ekzekutueshëm nga data 16.02.2021, si dhe njëkohësisht është edhe i përshtatshëm për 

përmbarim në kuptim të nenit 27 par.1 të KPP-së, ku thuhet se “Dokumenti përmbarimor është 

i përshtatshëm për përmbarim në qoftë se në të është treguar kreditori dhe debitori, si dhe 

objekti, mjetet, shuma dhe koha e përmbushjes së detyrimit”. Pasi që në aktgjykimin penal me 

numër P.nr.436/18 të datës 23.01.2020 janë të përfshira të gjitha këto elemente, atëherë gjykata 

ka vlerësuar së ky vendim i plotëson të gjitha kushtet e lartcekura ligjore për tu caktuar dhe 

zbatuar përmbarimi sipas tij. 

 

Pretendimin e debitorit në prapësim se aktgjykimi penal nuk është definuar se sa sipërfaqe është 

në posedim të debitorit dhe se debitori nuk e ka në posedim sipërfaqen e cekur si në aktgjykim, 

por sipas tij, ai i ka në disponim dhe shfrytëzim vetëm sipërfaqen prej 9 ari dhe jo 79 ari dhe 

pretendimet për shkak të shkeljes së ligjit material dhe për shkak të vërtetimit të gabuar dhe jo 

të plotë të gjendjes faktike, gjykata i mori si të pabazuara, pasi që nga shkresat e lëndës është 

konstatuar se dokumenti përmbarimor-aktgjykimi P.nr.436/18 i datës 23.01.2020, është i 

përshtatshëm për përmbarim dhe se në të janë të përfshira të gjitha elementet, dhe se nuk qëndron 

pretendimi i debitorit se aktgjykimi nuk është i definuar mirë se sa sipërfaqe i ka në shfrytëzim 

debitori.  

 

Gjykata i ka vlerësuar edhe pretendimet tjera të debitorit dhe gjeti se pretendimet e tij janë të 

pabazuara, ngase nuk hyjnë në shkaqet e parapara nga neni 71 i LPP-së, e të cilat po që se 

ekzistojnë mund të pengojnë përmbarimin e lejuar, po ashtu debitori pretendimet e tij nuk i ka 

mbështetur në prova, ashtu siç kërkohet me nenit 69 par.4 të LPP-së, në të cilin thuhet se “Baza 

për prapësim duhet të mbështetet me prova të duhura, provat për prapësim duhet të dorëzohen 

me shkrim, për ndryshe prapësimi do të refuzohet”. 

 

Lidhur me shpenzimet e kërkuara, gjykata vendosi si në pikën III të dispozitivit të këtij 

aktvendimi ku kërkesa për kompensimin e shpenzimeve lidhur me përgjigjen në prapësim është 

refuzuar, për shkak se e njëjta nuk konsiderohet parashtresë në kuptim të nenit 99 të LPK-së, 

nenit 6.1 të OAK-së, si dhe nenit 2.4 të UA Nr.01/2017 të datës 15.03.2017, për unifikimin e 

taksave gjyqësore, si dhe pikës 4 të konkluzioneve për unifikimin e praktikës gjyqësore të 

Gjykatës së Apelit të Republikës së Kosovës, e datës 16-17 mars dhe 26-27 qershor 2023. 

Për pikën IV të dispozitivit të këtij aktvendimi gjykata është bazuar në nenin 77 par. 5 të LPP-

së. 

 

Andaj, nga arsyet e cekura me lartë, bazuar në nenin 73 tё LPP-sё, gjykata vendosi si në 

dispozitiv të këtij aktvendimi. 

 

 

GJYKATA THEMELORE GJAKOVË 

DEGA NË MALISHEVË 

Departamenti i Përgjithshëm-Divizioni civil 

PPP.nr.989/21, datë 11.01.2024 

                                                                                                                   Gjyqtari  

                                                                                                                              Petrit Curri 

 

KËSHILLË JURIDIKE: Kundër këtij aktvendimi është e lejuar Ankesa në afat prej 7 ditësh 

nga marrja e të njëjtit, përmes kësaj gjykate për Gjykatën e Apelit në Prishtinë. Ankesa 

duhet të paraqitet në kopje të mjaftueshme për palët dhe gjykatën. 

 

 

 

 

 

 

 

 

 

 

 

 


